
Ụmiedemede 

Ọnọdụ a ụmụnwaanyi nọri kemgbe na-agbazi ha anya mmiri nke na ezinụụlọ na ọhaobodo 

na-enweta nsogbu site na mgbanwe ha chọsiri ike ka agbanwee ọnọdụ a. N’agbanyeghị 

mgbanwe ụfọdụ batarala na nsirihụta ụmụnwaanyị n’ala Igbo n’oge ugbua megide ka ọdịbu 

n’oge gboo, ndị odee agụmagụ nke oge ugbu a ka na-ezi ozi ahụ site n’agụmagụ ha, nke na-

egosị na ha ka na-akwado ọnọdụ ahụ etu ọ dị n’oge gboo. Ọnọdụ di etu a kpaliri mmụọ 

nwanchọcha ime nchọcha n’isiokwu a, iji gbaa n’anwụ mmetụta di mwute na-esite n’ọnọdụ 

a, ma gosipụta etu agụmagụ ndi Igbo ke oge ugbua dere si esite n’ụzọ di otu a wee na-

akwado ọnọdụ ahụ site agụmagụ ha dere. Nwanchọcha bụ n’obi inyocha akwụkwọ ejije 

Nwata Rie Awọ, nke G. O. Onyekaonwu dere, ka e wee gbaa n’anwụ ka odee si jiri agụmagụ 

ya zipụta nsirihụta umunwaanyi n’ala Igbo. Nwanchọcha gbasoro usoro atụtụ nchọcha 

Feminizim wee mee nchọcha ya, site n’ilebanye anya n’ọdidi maọbụ ụdidi pụrụ iche nke 

ụmụnwaanyi, ahụmahụ ha na ihe ndi ha na-agabiga n’ohaobodo. Ka e mechara nchọcha, a 

chọpụtara na odee sitere n’ejije ya zipụta ọnọdụ ụmụnwaanyi nọ n’ala Igbo dika ndi enwe 

enwe. N’ikpeazu, a tụrụ anya na nchọcha a ga-eme ka a mata nsirihụta ụmụnwaanyi n’ala 

Igbo nakwa ọrụ pụrụ iche ha na-arụ n’obodo tụmadi n’ezinụụlọ ha. nwanchọcha wee na-

atụ alo ka omenaala tọhapụ ụmụnwaanyi kpamkpam n’agbụ e kere ha n’ụdi ọnọdụ di ala 

n’agbanyeghi oke ọrụ ha na-arụ n’ezinuụlọ. 

 

Okwu Mmalite 

N’ala Igbo, a na-ahụta ụmụnwaanyi dika ndi adighi ike. N’agbanyeghi na ụmụnwaanyi na-

arụ nnukwu ọrụ n’ime ezinuụlọ ha, a na-ewere ha dika ndi na-adighi ike site n’oge gboo.  

N’echiche ndi Igbo, oke na ọrụ ụmụnwaanyi ndi Igbo bụ naani ibụ ezigbo nwunye nye ndi 

di ha na ezigbo nne nye ụmụ ha. Dika omenaala Igbo siri di, a na-azụlite nwa nwaanyi n’ụzọ 

di iche n’ebe nke ụmụnwoke di niihina a na-azụ ha n’ụzọ nke ga-enyere ha aka  dika nne na 

nwunye ha ga-abụ. Ha na-adabere na ndi di ha maka ihe niile. N’omenaala Igbo, e weere 

ụmụnwaanyi dika otu n’ime ihe nweta dibụlọ debere n’ụlọ ya, ndi ọ ji ego ya were zụta. 

Mana ụmụnwaanyi nọzi ugbu a na-achọ etu ha ga-esi pụta n’agbụ ahụ omenaala kere ha. 

Ndi odee agụmagụ edetuola n’akwụkwọ, ka ha siri hụta ihe ndi na-emegasi n’ụwa. N’ọtụtụ 

akwụkwọ agụmagụ ụfọdụ, ndi odee na-ezipụta ụmụnwaanyi n’omenaala Igbo dika ndi a na-

akpafe n’azụ, ndi enweghi ike irụ ọrụ siri ike, agaghi enwe ọnọdụ a di elu. Ọnọdụ 

ụmụnwoke nyere ụmụnwaanyi n’ala Igbo ka ndi odee gbara n’anwụ site n’agụmagụ ha 

derela. Nchọcha a chọrọ izipụta nsirihụta ụmụnwaanyi n’ala Igbo na etu e ji si n’ụzọ 

ndepụta n’agụmagụ ndi Igbo wee na-akwadosi ọnọdụ ahụ ike maọbụ na-eme ka ọ na-agbasa 

dika ọ bụ oziọma. Nchọcha a gbadoro mkpọrọgwu n’agụmagụ edereede were họrọ ejije 

edereede bụ Nwata Rie Awo nke G. O. Onyekaonwu.  

 

Nnyocha Agụmagụ 

Agụmagụ 

Agụmagụ bụ echiche miri emi nke mmadụ chere gbasara isiokwu ọbụla e nyere ma were 

asụsụ nka zipụta echiche ahụ n’ụdi edereede maọbụ akọrọakọ. 

Ikedimma (2008) na-akọwa na agụmagụ bụ ihe niile e kwuru n’ọnụ ma nke e dere ede n’ụzọ 

nka, nke na-enye amamihe, aṅụri na mkpali mmụọ a haziri nke ọma maka ọgbọ.  

Egudu (1981) na-akọwa si na agụmagụ dika ekwumekwu ahụ e jiri nka kwue iji kọwapụta 

echiche na mmetụtaahụ odee nwere banyere ihe mere maọbụ ihe ndi megasirinụ. Egudu na-

akọwa na agụmagụ na-abụkari mmetụtaahụ odee nwere maka ihe mere maọbụ ihe 

megasirinụ. Mana nwanchọha ekwetaghi na nkọwa a niihina, ọ bụghi naani ihe mere eme 

maọbụ ihe megasirinụ ka ndi odee agụmagụ na-edepụta. Mgbe ụfọdụ, ha na-ede maka ihe 

ndi enweghi ike ime eme na ndụ bụ nke ha chepụtara n’echiche ha. Ogbalu (1972) na-

echiche nke ya na-ekwu na agụmagụ ọdinaala na nke ugbua bụ nke e jiri nka pụrụ iche dee 

ma zipụta n’asụsụ Igbo. N’ebe a, ọ kowara uru nka di n’ide agụmagụ, tinyere ọnọdụ asụsụ 

n’agụmagụ ọbụla. O ji asụsụ Igbo nye ọmụmaatụ ka o si bụrụ ngwa e ji zipụta agụmagụ 

ọdinaala na nke ugbua. Nwadike (1992) na-ekwu na agụmagụ bụ ọrụ nka nke a kọrọ akọ, 

ọrụnka nke a gụrụ agụ maọbụ ọrụ nka nke e dere ede n’udi ọ ga-enye obi aṅụri, nye afọ 

ojuju, nye amamiihe, ma nyekwa mkpalite mmụọ na uche. Onyekaonwu (1986) na-akọwa 

na agụmagụ bụ edereede e cheputara echeputa ma were asụsụ nka a piri aka wee chọọ ya 

mma, ma bụrụ maka ndụ na omenaala ndi, na ihe na-ewu n’oge nke ha. N’ebe a, odee 

metụtara aka ka agụmagụ siri bụrụ ihe a ga e cheputa echeputa, nke ga-emeturiri aka 

n’omenaala na ndụ ndi agụmagụ ahụ odee na-ede maka ha. Ọ gakwara niihu kwuo na asụsụ 

si bụ isi sekpu nti n’izipụta agụmagụ. 

 

Ejije  

Ejije malitere na mba Grik n’afọ 534BC maọbụ na senchụri nke ise. E sitere na 

mkpụrụokwu Grik a kpọrọ “Bran” nke pụtara “ime/ngosipụta” were nweta ejije. Onye mbụ 

gosipụtara emereeme ejije mmadụ bụ nwoke a kpọrọ “Euripides”, ebe ndi nke abụọ na atọ 

bụ “Asechylus” na “Sopheches”. Ha kwukwara na ejije na-egosipụta uru ya na mmeghari 

ahụ na ikwu okwu. Ifeka (2015) na-kọwa ejije dika ihe ngosi nke a na-esite n’ijije agwa na 

akaparamaagwa ezipụta na ejije ezughi oke maọbụrụ na enweghi ndi nkiri na ebe a na-ekiri 

ya, a na-akpọ ya obom maọbụ elu nkwago. Nke a pụtara na ejije ga-abụriri agwa ka a ga-eji 

wee zipụta ihe ebu n’obi were ijije agwa bụ ihe a chọrọ iji kụziere ọhanaeze na-ekiri ejije 

ahụ ihe. Nwadike (1991) na-nkọwa nke ya na-ekwu na ejije bụ ụdi agụmagụ e mebere maka 

obom na-ewere ọnọdụ ka agwa, mee ihe mmepụta ma kwuo ihe ndi a na-ekeu n’ụdi 

mkparitaụka. Nkọwa Nwadike mere ka a mata na ọ bụghi ejije ma enweghi obom. Ihe niile 

ndi ngosi na-egosi ga-abụriri n’elu obom maọbụ n’elu nkwago. Niihi nke a, obom bụ ihe di 

ezigbo mkpa n’ejije ndi Igbo. Ogbalu (2015) na-akọwa na ejije bụ njije a na-ejije ihe 

mmadụ mere. N’oge e mere ya na mbụ, ọ bụghi ejije mana e megharia ya ọ bụrụ ejije. 

Nkọwa a pụtara na ejije abụghi ejije ma ọbụrụ na-ejijeghi ihe onye ahụ maọbụ agwa onye 

ahụ kpara na mbụ. Beckerman (1970) gara n’ihu ikọwa na ejije na-apụta ihe mgbe otu onye, 

mmadu abụọ maọbụ karia wepụtara onwe ha n’otu oge nakwa n’otu ebe imepụtaihe site 

n’ijije ihe ha na-abụghi wee gosi ndi ọzọ. Nkọwa nke a rụtụrụ aka na n’ejije, ndi mmadụ na-

akpa agwa na-abụghi agwa ha. Nwabueze (1992) na-ekwu si na ejije na-egosipụta 

emereeme. Ọ kọwapụtara na ejije agakwaghi ezu oke ma ọ bụrụ na o gosipụtaghi emereeme 

ahụ bụ nke e dere ede n’ibe akwụkwọ n’elu nkwago ka ọhanaeze (ndi nkiri) hụ maọbụ kirie 

ya ihu na ihu. Site n’ihe ndi a niile ndi ọkammụta kwuru gbasara ejije, a ga-ahụta ejije dika 

nke mmadụ na-ejije ekere nke na-apụta ihe n’ihe ọ na-eme. Na ndụ anyi niile site n’ụbọchi 

ruo n’ụbọchi, site n’ọnwa ruo n’ọnwa, mmadụ na-eme ihe di icheiche dika irụ ọrụ, igụ 

egwu, igba egwu na ijije mmadụ.  

 

Nsirihụta Ụmụnwaanyi N’Ala Igbo 

Omenaala Igbo kere nwaanyi Igbo ọbụla agbụ, ha nọ ebe ahụ na-ele ụbọchi chi ha ga-atọpụ 

ha. Ọ dịghị ha obi mma mana ha apụghi ikpesara onye ọbụla maka ọnọdụ a niihina 

enyemaka agaghị abịa ma ncha. Obere ntute e nwetara n’ọnọdụ nwaanyi n’ala Igbo bụ 

mmepe na awamanya ndi ọcha bubatara site n’ịka ụka. Nke a mere Ifeka (2004) jiri kwuo na 

n’ọhaobodo ndi Igbo, ụmụnwaanyi anaghị enwe ọnụ okwu, ha enweghị ike ikwuputa uche 

ha n’atụghị egwu. N’agbanyeghị nke a, nwereonwe nke ụfọdụ ụmụnwaanyị na onwunwe 

akụnụụba emeela ka ha leghara ọrụ ha di ka nwunye na nne anya. Okpaku (1970) na-ekwu 

na ndị Igbo ekwetaghị na nwaanyị ga-eme ihe nwoke mere, ọ bụ ya kpatara o ji kwuo si na e 

nwere ọtụtụ ihe di ka Chi si kee mmadụ nke bụ na nwoke na nwaanyị agaghị atụ nzọ na ya. 

na ọ bụ naani nwoke ga-enwenwu ya. Ifeka (2004) Ọnọdụ nwaanyị amụtaghị nwa anaghị 

awa ndị Igbo isi kama ha alụọrọ nwanne ha nwoke nwunye ọzọ ga-amụtara ya nwa. N’otu 

aka ahụ, onye mụrụ naanị ụmụnwaanyị ejighị ike nọdụ be di ya n’omenaala Igbo. Ọ bụ ọrụ 

nwaanyị ije ozi ezinụụlọ, agaghị ahụ ya anya ebe a na-akpa ihe dịka ọchịchị obodo, ịga 

agha, ịkpa maka ofufe na ihe ndị ọzọ. Ubesie (1979) kwuru na mgbe nwaanyị ji enwe obi 

iru ala bụ mgbe ọ banyere n’ezinụụlọ nke aka ya. Ọ gakwara n’ihu kwuo na ọnọdụ 

ụmụnwaanyị kwesịrị ịkpachpụrụ anya n’ụzọ pụrụ iche site n’inye ya ezi ọzụzụ. Barker 

(1959) kọwara ụmụnwaanyị dịka ndị karịchara n’ọnụọgụgụ ma bụrụkwa ndị na-achị ọchịchị 

nchịgbu n’elu ụwa dum mmadụ bi. N’oge gboo, ọ bụ ụmụnwoke nwere ike ọchịcị. Ọ 

kwukwara na ọnọdụ ụmụnwaanyị dị ala n’ebe ụmụnwoke nọ.  

Na nchịkọta, nsogbu mbụ ụmụnwaanyị nwere bụ n’omenaala ahụghị ha dịka ndị nwere ike 

ime ihe siri ike nke o ji ahụta ha dịka ndị okwu ọnụ ha dị mkpa. Ọ bụ nke a kpatara 

ụmụnwaanyị ji bụrụ ndị a na-akpafe n’azụ ụlọ n’ihe ọbụla a na eme na mba Afrika ma 

Karịsịa n’ala Igbo.  

Nnyocha Edemede Nchọpụtaga 

Ihe banyere ọnọdụ ụmụnwaanyị akpalitela ọtụtụ ndị nchọcha ndị kwuru otu ihe maọbụ ọzọ 

banyere ya. Ngara (1989) n’edemede ya ọ kpọrọ “The Portrayal of Women in African 

Literature” kwuru na n’akwụkwọ akụkọ niile o nyochara o ji dee edemede ya, ụmụnwaanyị 

na-ekere oke nke abụọ n’ihe gbasara ọhanaeze. A na-egosịkwa ọnọdụ ụmụnwaanyị ndị 

isiagwa dị ka ihe mgbakwunye nyere ụmụnwoke ndị isiagwa. N’ụdị ejije a, nwoke e ji mere 

isiagwa na-ahụta onwe ya dị ka onye ezuchaghị oke ma ọ bụrụ na o nweghị enyi nwaanyị 

maọbụ na ọ lụbeghị nwaanyị. Ya mere, anaghị ewebata agwa ụmụnwaanyị dị ka nwaanyị ha 

bụ, kama a na-ewebata ha n’ejije dị ka ngwaọrụ e ji akwalite agwa nwoke. Mailu (1974) 

n’otu n’ime ọrụ ya ọ kpọrọ “After 30” na-akatọ echiche nwoke n’ọkwa banyere nsirihụta na 

ọnọdụ ụmụnwaanyị n’ọhaobodo. O tinyere ihe ndị ọzọ a jụrụ ịnakwere, na okwu a bụ 

“akwụna” ekwesịghị ka a na-etinyere ya naanị ụmụnwaanyị nihina dị ka o kwuru, “ọ bụrụ 

na ụmụnwaanyị bụ ndị akwụna, ọ ga-amasị m ka mmadụ gwa m onye ha na ụmụnwaanyị 

ndị a na-akwa iko”. Ọkafor (2014) n’ime edemede ya ọ kpọrọ “Itule Nwata Rie Awo Dika 

Enyo E Ji Ahuta Omenaala Igbo” na-akọwa ụmụnwaanyị dịka ndị na-enweghị ike izọpụta 

onwe ha mgbe ọgbatauhie bịakwutere ha dị ka ọ di na ndụ Obiọma, onye enweghi ike 

ịnapụta onwe ya n’aka di ya bụ Awọrọ bochiri ya ọnụ ma n’aka ndị ntọ.  

Azoma (1977) di ka Ọkafor depụtara n’ime edemede ya ọ kpọrọ ‘Mmalite Agụmagụ 

Edemede Igbo” na-akọwa ụmụnwaanyị dịka ndị hụfere di ha n’anya oke ma na ndụ ma 

n’ọnwụ. Ọ gosipụtara nke a site n’irụtụ aka na ndụ Obidiya (nwunye Ọnụma) onye ọnwụ di 

ya gburu mmụọ ya karịa, na e mee elu mee ala, naanị ihe ga-eju ya afọ bụ onye kpatara ihe 

di ya jiri nwụọ ga-eso ụzọ di ya gara. O gosikwara na ọ bụ nwaanyi nwere ntachiobi.  

Amadi (1966 na 1969) n’akwụkwọ ya ọ kpọrọ “The Concubine” na “The Great Ponds” ndị 

e dere tupu ndị ọcha e buru mmepe bata n’ala Afirika we gbarie omenaala ndị Afrịka. Amadi 

mere agwa ụmụnwaanyi niile n’akwụkwọ ya ndi ahụ ha na-akpọ di ha “Onye nwe m”, iji 

gosi na ha bụ ihe onwunwe nke di ha dịka ihe ndị ọzọ dị n’ụlọ. Ha na-akpa maka di ha, ha 

na-akpọ ya “Onywenwe m sị, Onyenwe m asịghị”. Mana ugbu a ụfọdụ na-akpọzi “Nke m” 

maọbụ kpọọ ya aha nne ya bara ya. 

 

Atụtụ Nnyocha Agụmagụ 

Atụtụ nchọcha nwanchọcha gbasaoro mee nchọcha bụ Atụtụ Nnyocha Feminizim: Onye 

mbụ a maara dịka nna atụtụ feminizim na onye chepụtara okwu a bụ Ọkammụta Utopian na 

French Filọsọfa bụ Charles Fourier n’afọ 1837. Okwu a bụ feminizim bụ ụzọ pụta ihe 

n’obodo France na Netherlands n’afọ 1872, Great Britain n’afọ 1890 ya na na United States 

n’afọ 1910. Atụtụ feminizim a gbadoro ụkwụ n’ihe gbasara ịhụ na ụmụnwoke na 

ụmụnwaanyị ha nhatanha. Nke a na-ekwu na ugwu na nsọpụrụ e kwesịrị inye nwoke na 

nwaanyị ga-abụ otu ihe, ọ nweghị nke ga-aka ibe ya. Ọ bụrụgodị na e nwere nsọpụrụ nke 

ga-aka ibe ya, ọ ga-abụ nke ụmụnwaanyị. Atụtụ feminizim emeela ka a mara mkpa ọ di ime 

ka ụmụnwaanyị nwee ụdi ikike ụmụnwoke nwere n’ihe nile. Ha na-agakwa n’ihu ịhụ na 

ọnọdụ ụmụnwaanyị bụ ihe a gbanwere karịa etu ọ dibu na mbụ.  Ndi otu a na-akwalite 

ụmụnwaanyị, azọtara ha ihe onwunwe ha ma na-akwalitekwa ha dịka ndị odee n’ọrụ ha nke 

ha na-esite na ya na-akọtọ ọdịnaala na-egbochi ụmụnwaanyị isonye n’ihe a na-eme. Usoro 

atụtụ a na-agbachite megide mmegbu a na-emegbu ụmụnwaanyị n’obodo. Ụzọ otu atọ e 

kere ndị nnyocha feminizim, ha gụnyere; 

a).  Ndi Na-Enyocha Ndịiche: Ndị otu a na-enwe mmasị inyocha ma chọpụta ndịiche dị 

n’etiti agụmagụ nwoke dere na nke nwaanyị dere.  

b).  Ndi Na-Enyocha Ikike Mmekọrita: Ndị otu a na-enyocha ahaghị nhatanha dị n’etiti 

nwoke na nwaanyị  

ch). Ndi Na-Enyocha Ahụmahụ Ụmụnwaanyi: Ndị otu a bụ ndi na-enyocha ọdịdị maọbụ 

ụdịdị pụrụ iche nke ụmụnwaanyị, ahụmahụ ha na ihe ndị ha na-agabiga n’ọhaobodo. 

Ọ bụ n’otu a ka isiokwu nchọcha a nke nwanchọcha ga-eme nchọcha na ya dabara.  

 

Ọnọdụ Ụmụnwaanyị Pụtara Ihe n’Ejije A Họọrọ (Ahụmahụ na Nsirihụta Nleda Anya). 

a).  “Nwata Rie Awọ” – (1980) – G. O Onyekaọnwụ 

i). Nwa mbụ Obiọma mụtaara Awọrọ bụ di ya bụ nwa nwaanyị n’ime mbụ ya, Awọrọ wee 

kpọọ ya nnukwu asi. Ọ gakwara n’ihu na-akọrọ ndi mmadụ na ọ bụ mgbaso ka Obiọma 

gbasoro ya na o nweghị mgbe o jiri hụ Obiọma n’anya. O kwukwara na Obiọma gara ịmụ 

nwa mbụ, mụọ nwa nwaanyị. Niihi akpọmaasị o nwere n’ebe Obiọma nọ, ọ naghị eri nri o 

siri niihina ọ si na o nwere ike itinyere ya nsi na nri. Awọrọ gakwara gwa ụmụnna ya na 

Obiọma na-eme nsi, nke a mere ha malite isi na Obiọma chọrọ iji nsi gbuo Awọrọ dịka a 

hụtara n’isi nke anọ, site n’ihu akwụkwọ nke iri ise na asaatọ ruo na nke iri ise na itoolu. 

Obiọma:          Chi m, ekwuru m gini? Kemgbe m jiri mụchaa nwa a, ọ 

dịbeghị nwoke a ka ya were anya hụ m.Ugboro atọ ka ọ 

gwagoro m bịa bụrụkwa nri m buteere ya na mụ tinyeere 

ya nsi na nri.Ụmụnna ya amalitela kwuwe na mụ na-achọ 

iji nsi gbu ya. Ọtụtụ n’ime ha adikwaghị abata ebe a. 

Onye chọrọ imewe nwunye nna ya ihe, ya mewe ya, ma 

ya asịla na ọ bụrụ ọkụ ga ya n’azụ. Ọ ga-abụnụ nwaanyị a 

ọ chọrọ ịlụ ka o ji ebo m ji na aja; Na-asọnye m okwu 

n’ọnụ. Eriela m ariri o, hie hie hie. (ya amalite kwawa 

akwa). 

Nwamgbọ:       Obiọma mechie ọnụ, ị ga-arapụtakwa m. ị ga-asị na ọ bụ onye 

kọọrọ gi? Biko lekwọ m abụ na ihe adịghị ya. Kama ihe m 

ga-arapụta m, a ṅụọ m iyi ọ bụrụdikwọ m nwe ya. Ya nụ, i 

mara na mụ agaghi agọnahụ gi, were nwayọọ mechie ọnụ 

gi. (Obiọma akwụsi ibe akwa). Ihe ọzọ m jiri biịwa bụ na 

anya m hụrụ nwa a bụ ụbọchi a mụrụ ya. Ihe dịka otu 

ọnwa taa, biko were ego ise a ka i were zụtara nwa ncha. 

Ka m bịa laa. Chiri uwe ndidi yiri. 

ii). Awọrọ gakwara n’ihu na mmegide ọ na-emegide Obiọma site n’ibo ya ebubo ụgha na o 

tinyeere ya nsi na nri. Ihe kpatara o jiri mee nke a bụ ka o nwee ike chụpụ Obiọma na be ya, 

chụlaa ya be nna ya. O ji aka ya tinye nsi na nri Obiọma buteere ya ma bogide Obiọma 

ebubo na ọ bụ ya tinyere ya. Ihe nke  mere ka a chụpụ Obiọma na be Awọrọ ma chụlaa ya be 

nna ya. Nke a pụtara ihe n’isi nke Anọ, site n’ihu akwụkwọ nke iri ise na asaatọ ruo na nke 

iri isii. 

Awọrọ:              (Lee Obiọma anya n’ihu) Nwoke m ọ bụ gịnị na-eme gi?. 

Obiọma:           O nweghị. Ọ bụ nwa ntakịrị isi na-awa m, ka m gaa wetara gị 

ihe oriri. (Obiọma ekulie gawa n’ụlọ nri iwetara ya ihe 

oriri) 

Awọrọ:          (Na-ekwuru onwe ya) Nwa anụ ọhia, ị na-ebechu ebechu. 

Mgbọ, mgbọ, mgbọ piapụkwa gi isi. Taa ka ọ ga-ebiri mụ 

na gi. ị na-agbaso onye na-amaghị ihe ka ọ lụwa gi; ị ga-

esi n’osikapa rie. Ewu, leenụ ka ọnụ di gi. O wee bụrụ mụ 

bụ Awọrọ nwa Obidike, Agụ ndụ ga-alụ nwaanyi 

mgbakwute. Ọ bụghi m ka hụrụ. Mkpi mbugowe adịghị 

agba. Ugbu a, ekpebiela m na mụ agaghị alụkwa nwaanyị 

wee ruo ihe dịka afọ iri na ụma. Buru nri ahụ bịa ka ụwa 

gbaa mụ na gi elele n’ehihie a. Ị wee mara ụzọ i siri bata 

wee pụwakwa, 

(Obiọma e buru nri bia dọwara ya pụwa. Ka ọ bawara 

n’ụlọ, Awọrọ wepụtara obere ngwugwu ihe di na ya yọnye 

na nri ahụ Obiọma butere). 

Obiọma! Obiọma! Obiọma!  

(Obiọma aza ya Oe nna m ukwu wee gakwuru ya) 

Gini bụ ihe ndi a sere n’elu nri a?  

Obiọma:   (Ọ garuo nri ahụ nso, bulie ya, lee nri ahụ anya nke 

ọma)Ọ bụ ihe ndi a dika ihe a yọkwasiri ayọkwasi n’elu 

nri a? 

Awọrọ:        Onye ka i na-ajụ? Egbe piapụkwa gi ọnụ ebe ahụ. Ị 

hụkwara mgbe i ji chọwa igbu m. Ugbu a nkata ga-

ekpugide gi bụ onye aghụghọ. Ụbọchị niile bụ nke onye 

ohi, otu ụbọchi bụ nke onye nwe ihe. Ihe ị na-aghọ apụtala 

ihe taa. i ga-ejizi isi gị buru ya. (ya agbagaa, tọdo Obiọma 

aka n’akpiri). Ị ga-anwụ taa, ị ga-anwụ taa, taa ka ị ga-

ahụ. Ị ga-eririri nri a taa. 

Obiọma:        (Malite tiwe mkpu, ụjọ jupụtara ya anya). Chi mo o, Chi mo o, 

gịnị ka m mere o? Ndị Amangwu, ụnụ nọzikwọ ya o? Aka 

m dịkwanụ ọcha oo. Amghịkwa m ihe a na-atụ ọkụkọ 

n’anya o? A na-egbukwọ m n’efu o. Awọrọ egbuo mụ ọ! 

O gbuo mụ o!! 

Awọrọ:       (Rata mkpụkpọ nke ya ranye n’ọnụ) Amangwu bianụ so m 

hụrụ o, gbatanụ na arụ eme mụ o, ewu ataa m igu n’isi o. 

Mmiri erughi eru amagbuo mụ o. Anụ enweghị agba 

atagbuo mụ o. Akpatara m onwe m nkụ ahụhụ ga-atagbu 

mụ o!(Ndi mmadụ, nwoke, nwaanyi na-agbata na-ajụ ọ 

bụ gini?) 

iii). Awọrọ akwụsikwaghi na naani ibogide Obiọma ebubo ụgha na o tinyeere ya nsi na nri 

ka o were gbuo ya, nke mere ka a chụlaa Obiọma na nwa ya nwaanyi, kama Awọrọ na 

ụmụnna ya kpara nkata kpebie ma hụkwa na a tọọrọ Obiọma na nwa ya refuo, dịka a hụtara 

n’isi nke anọ, ihu akwụkwọ nke iri isii na isii. (P.66) 

Awọrọ:          Ụmụnna m ụnụ emeela chụpụrụ m ekwensu a n’ụlọ. N’ihe 

gbasara itọrọ ya na nwa refuo, ụnụ amarala ụtara tụpụ 

n’ama hapụzienụ ihe ya na ndị mmụọ ga-eme. Taa, 

n’uchichi taa, aga m akpọrọ ụmụ okorobịa anọ ndị ọzọ 

tinyere onwe m, were gaa tọrọ onye arụ ahụ na nwa ya 

refuo. Ụnụ mazikwara na m bụ Awọrọ, o ji aka egbu agụ, 

anụ a na-agba egbe, ọ na-ata nri.(O zugharịa 

mechagharịa) 

iv). Odee ejije a gosipụtakwara ahụmahụ ụmụnwaanyi n’ihe ha na-agabiga n’ọhaobodo site 

n’izipụta ha dịka ndị enweghị ọnụ okwu n’ezinụụlọ ha. Ihe ọbụla a na-eme ha maọbụ 

mmegbu ọbụla a na-emegbu ha, a tụrụ anya na ha ga-eji obi umeala nabata ya. Ọ bụrụ mgbe 

di ha na-abara ha mba, ha ga-egbu ikpere n’ala riọ ya mgbaghara dịka a hụtara n’ebe 

Obiọma nwunye Awọrọ na Nwamgbọgọ nne Awọrọ nọ, oge di ya na-abara ya mba, na-akpọ 

ya iyi ma na-agwa ya okwu ọjọọ, Nwamgbọgọ sekpuru ala riọ Obidike ka ọ gbaghara ya, 

dịka a hụtara n’ihu akwụkwọ nke iri na ise) (P.15). 

Nwamgbọgọ:      Oe di m! (ya esite n’ime ụlọ biaruo) 

Di m, ihe nke a olu gị na-etigbọ n’ụtụtụ a, onye ka ọ na-

esere gị na ya? 

I ji aka ekpe wee pụta ụra? 

Ka ọ bụ maka okwu diri gi na...... 

Obidike:           Taa nwaanyị a ikuku bụrụkwa gị, asịrị m, ajụ jukwa gị anya, 

amadiọha machapụkwa gị imi; Mgbọ! Mgbọ!! Mgbọ!!! 

Pịawapụkwa gị isi. Gị na ihe ị nyụrụ esiwela, nne ewu na-

ata agbala nwa ya a na-ele ya anya n’ọnụ. Ihe egbe mụrụ 

aghaghị ibu okụkọ. Kwa mgbe ọbụla m chọrọ ịbara Awọrọ 

mba, gị agbapụta gịgado m, na-asi: “Hapụrụ m nwa m! 

hapụrụ m nwa m”. Ugbu a ka m jụọ gi: Olee ebe Awọrọ 

nọ? Ọ bụrụ na ị kpọtaghị ya ugbu a, a mata mbe naabọ 

nke bụ oke; ị gwa m mụ na gị onye nwe ụlọ 

Nwamgbọgọ:     Di m, obi ruo gị ala (Ya egbuo Ikpere ala) Biko egbula m; 

lee ikpere, lee isi ala. Ọ na-abụ nwata na-eme ezi omume, 

ọ bụrụ nna ya ka o yiri. Ma ọ na-eme ajọ omume, ọ bụrụ 

nne ya ka o yiri. Mata na onye ya na nwata soro rie 

okotoko ejula ekwesịghị ka ọ gọnahụ ya ụbọchi mpiọrọ. 

Awọrọ abụrụla nwa m taa, ma ụbọchị o jiri aka dọgbuo 

agụ, i na-etu ya aha “Awọro nwoke teghete! Gaaga 

n’ogwu! Anụ kpọrọ nkụ na-eju ọnụ! Nwa Obidike 

Onyeike!!Ka ọ bụ na i chezọọla ya? 

 

Nzipụta Ihe A Chọpụtara 

a).  A chọpụtara na agụmagụ ejije a zipụtara nsirihụta ụmụnwaanyi na nleda anya a na-

eleda ha n’ụzọ di icheiche. 

b).  A chọpụtara na nsirihụta ụmụnwaanyi n’oge ugbu a agbanweela, niihina atụtụ 

feminizim nke nwanchọcha ji mee nchọcha bụ otu tinyere anya n’ihe gbasara ihụ 

na ụmụnwoke na ụmụnwaanyi hara nhatanha. Ha kwuru na ugwu na nsọpụrụ di 

n’ebe nwoke na nwaanyi nọ ga-abụ nhatanha. 

ch). A chọpụtara na ụmụnwaanyi sokwazi atụpụta alo di oke mkpa n’ezinuụlọ na 

n’obodo dika ndi otu Feminizim si kwuo. 

d).  A chọpụtara na agụmagụ ejije a họọrọ na-akụzi otu ihe, nke bụ na onye ọbụla mere 

ihe ọjọọ ga-anatarịrị ụgwọ ọrụ ya dịka a hụtara na njedebe agụmagụ ejije niile a 

họọrọ. 

 

Nchikọta 

E zipụtara ọtụtụ ihe gbasara agụmagụ site n’ịkọwa ọtụtụ ihe ndị odee na ndị ọkammụta 

dịgasị icheiche kọwarala gbasara agụmagụ. A kọwara ma depụtachaa ọtụtụ ihe odee dịgasị 

icheiche kwuru maka ejije na nsirihụta ụmụnwaanyị n’ala Igbo. A chọpụtara na nsirihụta 

ụmụnwaanyị n’oge ugbua agbanweela, niihina atụtụ feminizim nke nwanchọcha ji mee 

nchọcha bụ otu tinyere anya n’ihe gbasara ihụ na ụmụnwoke na ụmụnwaanyị ha nhatanha. 

Ha kwuru na ugwu na nsọpụrụ nke nwoke na nke nwaanyị ga-abụ otu. E lebakwara anya na 

nsirihụta ụmụnwaanyị, ọnọdụ, ọdịdị/ụdịdị, ahụmahụ na ihe ndị ha na-agabiga n’ọhaobodo 

site n’agụmagụ ejije a họọrọ. Nke a bụ iji chọpụta ka ndi Igbo si ahụta ụmụnwaanyi ha.  

Alo Nwanchọcha 

a).  Nwanchọcha na-atụ alọ na-asi ka ọhanaeze bụ ndi Igbo kwụsi nleda anya a na-

eleda ụmụnwaanyị ma matakwa na nwoke na nwaanyị bụ otu ihe n’anya Eke Kere 

Ụwa. 

b).  Ka omenaala tọhapụ ụmụnwaanyị kpamkpam n’agbụ e kere ha n’ụdị ọnọdụ dị ala 

n’agbanyeghị oke ọrụ ha na-arụ n’ezinụụlọ.  

ch). Nwanchọcha jikwazi ohere a na-agwa ndị mmadụ, tụmadị ndị Igbo ka ha mara na 

ụmụnwaanyị siri ike ma bụrụkwa ndị na-agba oke mbọ ịhụ n’ezinụụlọ ha na-aga 

nke ọma.  

 

5.4.  Mmechi  

Ndị odee agụmagụ gbara mbọ zipụta ma gbaa n’anwụ nsirihụta ụmụnwaanyị n’ala Igbo na 

agwa ọjọọ ụmụnwoke na-akpaso ụmụnwaanyị. Ha zipụtara n’uju oke nleda anya a na-eleda 

ha, oke ndidi ụmụwaanyị na-enwe n’agbanyeghị ihe mgbu ha na-agabiga. A na-atụ anya na 

onye ọbụla na-enwe mmasi ide agụmagụ ejije n’ọdiniihu ga-eṅomi ọrụ ndị odee agụmagụ 

ejije nwanchọcha họọrọ e ji mee nchọcha. Nwanchọcha wee na-enyekwa ohere ka ndị 

nnyocha agụmagụ ejije na-anụ ọkụ n’obi ọkachasị ndị nsirihụta ọnọdụ ụmụnwaanyị n’Ala 

Igbo na-emetụta n’ahụ mere nchọcha a na-aga n’ihu.  

Ifeka, O. R. (2015). Ntọala Ọsụsụ Igbo. Perfect Image Publishers. 



Azubuike Chibuzor Okudo 

47 

